
挽空無相

四首

作者：藍仁　明

本作品收錄於《藍山集/卷02》

其一

避名依野老，危行托狂僧。

蹈海非今日，尋山住上層。

黄龍持鈍斧，雪嶠撥殘燈。

自了英雄志，居然契大乘。

其二

靈象何人識，冥鴻有客思。

虚空無住著，矰繳枉勞施。

明月浮杯遠，孤雲振策遲。

萬人看出處，示寂在京師。

其三

二十三年别，頭顱故不同。

逰方何處止，求相本來空。

法海龍應化，塵樊鶴在籠。

三生石上月，誰問牧牛童。

其四

西山塵境外，水木本清虚。

自結詩書侣，長留仙佛居。

顛汪遺蛻後，狂李涅槃初。

重會知何日，衰顔豈待渠。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

